
6 Xalq qəzeti9 yanvar 2025-ci il, cümə axşamı

SİYASƏT

Birinci Qarabağ müharibəsində Azərbaycan xalqına qarşı vəh-
şiliklər törətmiş şəxslərdən biri də Vazgen Sarkisyan olub. İndi Er-
mənistanda onun  haqqında film  çəkməyi qərara alıblar. Burada 
Azərbaycan və Türkiyəyə qarşı əzazil olmuş cinayətkarların qəhrə-
manlaşdırılıması yeni deyil. Vazgen Sarkisyan bunlardan birincisi 
deyil, yəqin ki, sonuncu da olmayacaq. İrqçi düşüncənin hakim ol-
duğu ölkədə bütün bunlar normal sayılır. 
1918–1920-ci illərdə Zəngəzurda 

görünməmiş cinayətlər törətmiş, İkinci 
Dünya müharibəsində alman faşistləri ilə 
əməkdaşlıq etmiş Garegin Njde haqqın-
da filmə “kasıb” Ermənistan � milyon 
dollar pul xərcləməmişdimi?! Bütün eti-
razlara rəğmən bu faşistə İrəvanın mər-
kəzi küçələrindən birində heykəl qoyul-
madımı?! Bu ölkədə Andranik Ozanyan, 
Drazdamat Kanayan �Dro�,  Garegin Njde, 
Soqomon Teyliryan, Monte Melkonyan 
kimi əli minlərlə günahsız insanın qanına 
batmış canilərin adına küçə, məktəb, mər-
kəzlər var. Onlar dərs kitablarında “qəhrə-
man” kimi təbliğ olunurlar. V.Sarkisyanın 
ideallaşdırılması, onun “xidmətlərinin” 
geniş təbliğ olunması irqçi erməni ideolo-
giyasının davamı sayılmalıdır. 

Amma  Ermənistanın özündə bu 
eybəcərliyi görənlər və ona etiraz edənlər 
də az deyildir. Vazgen Sarkisyanı yax- 
şı tanıyan, 1990-cı illərdə Erməni Milli 
Hərəkatının liderlərindən olan keçmiş dis-
sident Paruyr Hayrikyanın çıxışı Ermə-
nistanı qarışdırıb. 1999-cu ildə parlament 
basqını zamanı öldürülən və bundan sonra 
Ermənistanın milli qəhrəmanı adı verilən  
Vazgen Sarkisyanın törətdiyi əməllərin 
nə dərəcədə zərərli olduğunu dilə gətirən 
Hayrikyan Qarabağ müharibəsi canisini 
ifşa edib. O, heç kəsin gözləmədiyi şəkildə 
öz “Facebook” səhifəsində yazıb: “Vazgen 
Sarkisyan Ermənistan dövlətçiliyində çox 
mənfi rol oynamış şəxsdir. O, 1988–1990-
cı illərdə cinayət şəbəkəsinin rəhbəri olub”. 

Onun yaydığı videoya münasibət bil-
dirənlərin çoxu Hayrikyana dəstək ver-
miş, bəziləri şahidlik etmişlər ki, Vazge-
nin bütün addımları cinayətkar şəbəkənin 
dövləti ələ keçirməsinə hesablanmışdı. 
Hayrikyanın tale yoldaşlarından olan 
dissident Şant Harutyunyan V.Sarkisyan 
haqqında çəkiləcək filmə reaksiya verib: 

“Hayrikyanı təqdir edirəm. Ermənistanı bu 
günə salanlardan biri Vazgen olub”. 

Xaricdə yaşayan bloger, həm də par-
tiya sədri Vardan Qukasyan isə “Vazgenə 
dil uzatdığına” görə Hayrikyanı söyərək 
hədələmiş və təhqir etmişdir. Cinayətkar 
birisinin havadarları Hayrikyanı öldürəcək- 
lərini söyləyirlər. 

İndi bu ölkədə ən böyük maraq doğu-
ran məsələ filmdə nələrin qabardılacağıdır. 
Qarabağda azərbaycanlılara yaşatdıqları 

zülmdənmi? Xocalıda, Meşəlidə və başqa 
yerlərdə terrorçu Monte Melkonyanla bir- 
likdə Vazgen Sarkisyanın soyqırımı ci-
nayətləri yenə “qəhrəmanlıq səhifələri” 
kimi təqdim olunacaq?..

Bəs, filmin “qəhrəmanı” kimdir? 
Vazgen Sarkisyan  Vedi rayonunda doğu-
lub. Gənc yaşlarından qatı millətçi, 

anti-Azərbaycan, anti-türk təbliğatçı, 
“Qarun” �Bahar� ədəbi jurnalının redak-
toru kimi tanınan V.Sarkisyan 1990-cı ildə 
Ermənistan Ali Sovetinə deputat seçilib. 
O, “Dağlıq Qarabağ” hadisələri başlanan 
gündən erməni hərəkatının ən fəal üzv- 
lərindən biri, ilk silahlı dəstələri yaradan-
lardan olub. Həmin silahlı qruplar Qərbi 
Azərbaycanda yaşayan soydaşlarımızın öz 
yurdlarından qovulub çıxarılmasında fəal 
iştirak ediblər. Ermənistanın ilk preziden-

ti Levon Ter- Petrosyanın da ifadə etdiyi 
kimi, hələ SSRİ zamanında ermənilərin 
ən “böyük uğuru” bu ölkədən azərbaycan-
lıların qovulub çıxarılması olub. Bu işə  
V.Sarkisyan birbaşa rəhbərlik edib.

Yəqin ki, filmdə Vazgen Sarkisyanın 
1991-ci ildə Ermənistanın ilk müdafiə 
naziri təyin edilməsindən, terrorçu qrup- 

ları erməni ordusuna çevirməsindən 
danışıılacaq. Onun nazir kimi fəaliyyəti 
isə Ermənistanda deyil, “Dağlıq Qara-
bağda” etnik təmizləmə fəaliyyətindən 
bəhs ediləcək. Bu zaman Azərbaycanın 
Ağcakənd bölgəsində törətdiyi cinayətlər 
yada salınacaq, bu bölgəni terror yuvası-
na çevirməsini əks etdirən videolentlər 
ortaya qoyulacaq. Onun cinayətkar şəriki,  
ASALA-nın üzvü Monte Melkonyanın 
da adı çəkiləcək. Ağdərə, Şuşa, Xocalı, 
Laçın və Xocavənddə keçirilən hərbi 
əməliyyatlara rəhbərlik edərkən hansı 
qəddarlıqlara imza atdığı da “qəhrəmanlıq 
səhifəsi” kimi anılacaq.

1992-ci ilin sonlarında V.Sarkisyan Er-
mənistan prezidentinin müdafiə məsələləri 
üzrə müşaviri vəzifəsində çalışarkən, 
1993-cü ildə  dövlət naziri kimi Ermə-
nistanda müdafiə, təhlükəsizlik və daxili 
işlər orqanlarına başçılıq edərkən bütün 
cinayətlərin başında duran şəxs olub. O 
illərdə V.Sarkisyan “Dağlıq Qarabağa” 
qanunsuz silah daşınmasında, xarici öl-
kələrdə yaşayan erməni və qeyri-erməni 
muzdluların Qarabağa gətirilməsində 
xüsusi fəallıq göstərib. Onu tanıyanlar 
danışırlar ki, cəllad xislətli Sarkisyan uzun-
uzadı müzakirə və mübahisələri xoşlamır, 
istənilən vaxt, istənilən məkanda məsələni 
qısa və konkret şəkildə özünün tabel silahı 
ilə həll etməyə daha çox üstünlük verirdi. 
Adam öldürmək onun üçün su içimi kimi 
bir şey olub. O, Ermənistanda “qorxu im-
peratorluğu” yaratmışdı. 

199�-ci ildə ikinci dəfə Ermənistanın 
müdafiə naziri təyin edilən, həm “Dağlıq 
Qarabağ”da, həm də Ermənistanda silahlı 
qüvvələri öz nəzarəti altına alan V.Sar-
kisyan erməni siyasi liderləri üçün təhlü-
kəli personaya çevrilmişdi. Sonralar Le-
von Ter-Petrosyan etiraf edəcək ki, onun 
hakimiyyətdən uzaqlaşdırılmasını V.Sar-

kisyan istəmişdi. Qarabağdakı cinayətkar 
dostlarını – Robert  Koçaryan və Serj Sar-
kisyanı Ermənistana dartıb gətirən o idi. 

199�–1998-ci illərdə Vazgen Sar-
kisyan – Robert Koçaryan – Serj Sarkisyan 
üçlüyünü birləşdirən bir dəyər vardı: 
var-dövlət toplamaq, işğaldakı əraziləri 
talamaq. R.Koçaryanın Ermənistan prezi-
denti seçilməsini də V.Sarkisyan istəmiş-
di. 1999-cu ildə V.Sarkisyan baş nazir, 
Karen Dəmirçiyan isə parlamentin sədri 
idi. Amma uzun müddət belə davam edə 
bilməzdi. Bir quldur o biri qulduru ara-
dan götürmək üçün fürsət gözləyirdi. İndi 
heç kəsdə şübhə yoxdur ki, 1999-cu il 2� 
oktyabr terroru nəticəsində rəqibləri – 
Vazgen Sarkisyan və Karen Demirçyanın 
öldürülməsində R.Koçaryanın əli olub. 

Xüsusu maraq doğuran cəhətlərdən 
biri ondan ibarətdir ki, filmdə 2� oktyabr 
terroru nəticəsində jurnalist Nairi Hu-
nanyan tərəfindən öldürülən bu şəxslərdən, 
1999-cu il parlament “qətliamı” ilə bağlı 
cinayət işinin indiyədək açılmamasının 
səbəblərindən bəhs ediləcəkmi? Çətin... 
Çünki bu cinayətin açılması Ermənistan-
da heç bir siyasi qrupa sərf etmir. Əslində, 
həmin qrupların hamısı bölgəmizdə törədi-
lən bütün cinayətlər şəbəkəsinin tərkib his- 
səsi olublar. Ermənistan adlanan dövlətin 
özü bu gün də cinayətkar şəbəkənin əsiri 
olaraq qalmaqdadır. 

*eosiyasətin “Suriya möcüzəsi”

Azərbaycan geosiyasi 
aktor kimi yeni mərhələdə

Artıq məsələni qətiyyətlə məhz belə 
qoya bilərik. Rəsmi Bakı real olaraq re-
gionlararası məkanda təsiri olan addımlar 
atır. Bununla bağlı Suriya kontekstində iki 
məqam daha da aktuallaşmışdır. 

Onlardan biri Azərbaycan rəhbərli-
yinin regionlararası siyasətə regional si-
yasətdən uğurlu keçid etməsidir. Digəri isə 
bunun realpolitik fakt kimi beynəlxalq da-
irələr tərəfindən qəbul edilərək ciddi təhlil 
olunmasıdır. 

Azərbaycan Prezidenti hər iki məqa-
mın çox gözəl politoloji izahını vermiş-
dir. Dövlət başçısı Azərbaycan televiziya 
kanallarına verdiyi son müsahibədə onları 
aydın vurğulamışdır: “Öz siyasətimizlə, 
sərmayə qoyuluşumuzla Cənubi Qafqazda 
faktiki olaraq, yeni nəqliyyat və energetika 
xəritəsini yaratmışıq. Bir tərəfimiz Xəzər 
üzərindən Orta Asiyaya uzanır, bir tərə-
fimiz Avropaya və bu böyük coğrafiyada 
Azərbaycan faktiki olaraq əvəzolunmaz 
ölkəyə çevrilir. Sadəcə olaraq, xəritəyə 
baxmaq kifayətdir, hər kəs görsün ki, Orta 
Asiya və Qərb dünyası ilə birləşmək, bağ-
lantılar yaratmaq istəyən Azərbaycandan 
yan keçə bilməz. Yəni, bunu bizsiz edə 
bilməzlər və müasir infrastruktur, sabitlik, 
düşünülmüş siyasət və dünyaya açıqlıq. 
Yəni, biz yeni dünya nizamına öz töhfə-
mizi əməllərimizlə veririk, çünki bəzən bu, 
bir qədər diqqətdən kənarda qalır”.

Biz təhlillərimizdə Azərbaycan Prezi-
dentinin siyasi kursunun vurğulanan as-
pektlərinə geniş yer vermişik. Lakin ölkə 
rəhbəri həmin məqamları çox dolğun və 
lakonik tezislərlə daha dərin və adekvat 
formada ifadə etmişdir. İlham Əliyevin 
yuxarıdakı fikirlərindən onların bir qismini 
göstərmək olar. 

Birincisi, Azərbaycan Prezidenti “öz 
siyasətimizlə, sərmayə qoyuluşumuzla 
Cənubi Qafqazda faktiki olaraq, yeni nəq-
liyyat və energetika xəritəsini yaratmışıq” 
tezisi ilə faktiki olaraq rəsmi Bakının regi-
onal siyasətinin mühüm özəlliyini konkret 
ifadə etmişdir. Regionda “yeni nəqliyyat və 
energetika xəritəsi yaratmaq” reallıqda çox 
sferaları əhatə edən yenilikdir. Bunu Azər-
baycan sərmayə qoyuluşu ilə siyasətinin 
harmoniyası sayəsində həyata keçirmişdir. 
Bir müstəqil dövlətin regional siyasətinin 
bu cür özəllikləri olduqca vacib məqamdır. 

Belə görünür ki, Azərbaycan rəhbərli-
yi düşünülmüş şəkildə siyasi maraqlarının 
həyata keçməsi üçün regional miqyasda 
faydası olan irihəcmli sərmayə qoyuluşları 
etmişdir. Bu, məqsədə çatmağın hüquqi, 
siyasi və geosiyasi aspektlərdə ədalətli 
üsuludur. Təbii ki, həmin kurs regional 
miqyasda uğurlu olmaq üçün ciddi əsaslar 
vermişdir. Dövlət başçısının sonrakı fikri 
bunu təsdiq edir. 

İlham Əliyev vurğulayır ki, “Bir tərəfi-
miz Xəzər üzərindən Orta Asiyaya uzanır, 
bir tərəfimiz Avropaya və bu böyük coğ-
rafiyada Azərbaycan faktiki olaraq əvəz- 
olunmaz ölkəyə çevrilir. Sadəcə olaraq, 
xəritəyə baxmaq kifayətdir, hər kəs görsün 
ki, Orta Asiya və Qərb dünyası ilə birləş-
mək, bağlantılar yaratmaq istəyən Azər-
baycandan yan keçə bilməz”.

Bu, çox əhəmiyyətli təsbitdir. Çünki 
ölkənin lideri aydın şəkildə regional miq-
yasda həyata keçirilən siyasi kursun Azər-
baycan üçün konkret nəticələrini dəqiq ifa-
də edir. Onun iki tərəfi vardır. Birinci tərəf 
ondan ibarətdir ki, Azərbaycan müstəqil 
dövlət olaraq regional geosiyasi uğurunu 
regionlararası məkana müvəffəqiyyətlə 
proyeksiya edə bilmişdir. 

İkinci tərəf isə həmin yeniliyi qlobal 
miqyasda birmənalı qəbul etmişlər: hər kəs 
görür ki, “Orta Asiya və Qərb dünyası ilə 
birləşmək, bağlantılar yaratmaq istəyən 
Azərbaycandan yan keçə bilməz”! 

Yəni Azərbaycan regional miqyası 
aşaraq regionlararası əlaqələri qurmaq və 
təşkil etmək, onların loqistika ehtiyacını 
ödəmək istiqamətlərində özünü tam təsdiq 
etmişdir! Politoloji anlamda həmin fakt 
onu ifadə edir ki, artıq Azərbaycan region-
lararası miqyasda real fayda verə bilən ak-
tiv oyunçu kimi qəbul edilir. Bu baxımdan 
Suriya “möcüzəsi” həm də Azərbaycan xa-
rici siyasətinin uğurlarından biridir.  

Bütün bunlardan dövlət başçısı çox 
maraqlı və aktual ümumiləşdirmələr etmiş-
dir ki, onların qlobal miqyasda əhəmiyyəti 
şübhə doğurmur. İlham Əliyev öncə hansı 
ümumi siyasi və diplomatik səbəblərdən 
Bakının bunlara nail olduğunun qısa izahı-
nı verir. Həmin təminedici faktorlar aşağı-
dakılardır: “müasir infrastruktur, sabitlik, 
düşünülmüş siyasət və dünyaya açıqlıq”. 

Etiraf edək ki, Prezidentin ifadə etdiyi 
bu məqamların hər birinin ayrıca politoloji 
təhlili olduqca vacibdir. Liderlik baxımın-
dan onlar tamamilə yeni yanaşma əsasın-
da regional miqyasda nəticəverici siyasət 
yeritmək üçün çox faydalıdırlar. Burada 
məqalənin məqsədinə uyğun olaraq yalnız 
dünyaya açıqlıq amili üzərində dayanaq.

“Dünyaya açıqlıq” 
 Ümumiyyətlə, müstəqil dövlət kimi 

milli səviyyədən regional, oradan da re-
gionlararası miqyasa siyasi və geosiyasi 
mənalarda açıq olmaq məharətli yanaş-
ma tələb edir. Bu, müasir siyasətdə trivial 
məsələ deyildir. Xüsusilə, söhbət dövlət 
siyasətindən gedirsə, kifayət qədər faktor-
ların və təsir rıçaqlarının nəzərə alınmasını 
tələb edir. 

İlham Əliyevin siyasi kursunun bir 
sıra özəllikləri mövcuddur. Onların sıra-
sında regiona, regionlararası məkana və 
qlobal miqyasa açıqlıq xüsusi yer tutur. 
Bütövlükdə, müasir fəlsəfədə, elmdə və 
politologiyada “açıqlıq” anlayışının məna 

çeşidləri məlumdur. Burada əsas olaraq 
sistemin �bu, fiziki, kimyəvi, bioloji, in-
formasiya, sosial və s. obyektlər ola bilər� 
ətraf mühitlə �politologiyada – başqa döv-
lətlər, cəmiyyətlər, iqtidarlar, beynəlxalq 
təşkilatlarla� daim sərbəst informasiya və 
digər mübadilələrə açıq olmaq anlamına 
gəlir. Yəni ölkə kimi qarşılıqlı fayda verə 
biləcək əlaqələrə hazır olmaqla onu prakti-
ki reallaşdırmağın düzgün nisbətini müəy-
yən etmək, açıqlığın mühüm əlamətlərin-
dən biridir. 

Bu anlamda dövlətin ətraf mühitə açıq-
lığının onun hər bir təsiri qəbul etməyə 
hazır olması anlamına gələ bilməz. Burada 
elə incə seçim olmalıdır ki, iki şərt ödən-
sin. Birincisi, ölkə kənar təsirlərə özünü 
hazır bilsin, ikincisi, əlaqə – müsbət əks- 
əlaqə prinsipi dəqiqliklə ödənilsin. Yəni 
hər iki tərəf üçün əlaqə qarşılıqlı olaraq 
faydalı olsun.

Azərbaycan məhz vuğulanan mənada 
regional və qlobal miqyaslara həmişə açıq 
olmuşdur. Bunu Bakı praktiki fəaliyyəti, 
irəli sürdüyü təşəbbüslər, reallaşdırdığı 
layihələrlə sübut etmişdir. Onun nəticəsi 
kimi Azərbaycan, bir qayda olaraq, həm 
regional, həm də regionlararası miqyas-
larda uğurlu olmuşdur. Bununla yanaşı, 
müxtəlif təşkilatlarda olduqca faydalı fəa-
liyyət göstərmişdir.    

Dünyaya açıqlığın siyasi və geosiyasi 
anlamda mənasında müasir infrastruktur, 
sabitlik və düşünülmüş siyasət xüsusi yer 
tutur. Vurğulanan faktorların praktiki nəti-
cəverici olması kökündə dünyaya açıqlığın 
mahiyyəti dayanır. Deməli, bu prinsipə 
görə, Azərbaycan regional miqyasdan regi-
onlararası miqyasa nəticəverici keçid edə 
bilər. Onun əsas məqamını dövlət başçısı 
aşağıdakı kimi ifadə etmişdir: “Yəni, biz 
yeni dünya nizamına öz töhfəmizi əməllə-
rimizlə veririk, çünki bəzən, bu, bir qədər 

diqqətdən kənarda qalır”!
İndi Suriya məsələsində həmin trans-

formasiyanın bir özəlliyinə baxaq.  

Suriyada terrorla 
mübarizə və humanitarlıq

Prezident İlham Əliyev konkret Suri-
ya mövzusunda regionlararası miqyasda 
Azərbaycanın xarici siyasətinin iki mühüm 
istiqamətini açmışdır. İlham Əliyev Suriya 
məsələsini nəzərdə tutaraq demişdir: “Biz 
istəyirik, burada öz töhfəmizi verək ki, 
Türkiyənin heç olmasa bu sərhədində ter-
rora son qoyulsun və hesab edirəm ki, bu, 
çox ciddi geosiyasi dəyişiklik olacaq, bö-
yük coğrafiyada sülhün, sabitliyin, əmək-
daşlığın bərqərar olmasına gətirib çıxara-
caq”. 

Azərbaycan bu cür davranışı ilə sər-
hədlərindən kənarda “sülhün, sabitliyin, 
əməkdaşlığın” bərqərar olması üçün ter-
rorla mübarizədə müttəfiqinə yardım edir. 
Həmin kontekstin Azərbaycan lideri “ciddi 
geosiyasi dəyişiklik”liyə təkan verəcəyi 
fikrini irəli sürür. 

Məsələnin digər tərəfi Azərbaycanın 
Suriya ilə bağlı başqa bir addım atmasın-
da öz əksini tapmışdır. Prezident bununla 
bağlı müsahibəsində demişdir: “Biz çox 
şadıq ki, Suriyada dəyişikliklər baş ver-
di və bu münasibətlə Türkiyə ilə Suriya-
nın yeni hökuməti arasında mövcud olan 
əlaqələr, əlbəttə ki, bizi də çox sevindirir...
Biz də Türkiyənin yanında olmağa hazırıq 
və bunu etməyə də başlamışıq. Türkiyə-
nin dəstəyi ilə birinci yardım karvanı da 
yola düşdü. Çünki Türkiyənin dəstəyi və 
logistik dəstəyi olmasaydı, bu, mümkün 
ola bilməzdi. Eyni zamanda, bizim Xarici 
İşlər  Nazirliyinin nümayəndə heyətinin 
oraya göndərilməsi də Türkiyənin dəstəyi 
ilə olub”. 

Bu fikirlərdən müstəqil dövlətin baş-
çısının həm üzərinə götürdüyü öhdəlikləri 
tam yerinə yetirmək, həm də müstəqilliyə 
sadiqliyi gözləmək kimi iki siyasi lider-
lik fəzilətinə sahib olduğu aydın görünür. 
Azərbaycan terrorla mübarizə ilə yanaşı, 
Suriyaya humanitar yardım etməyi və bu 
zaman, müttəfiqi Türkiyənin xidmətləri-
ni səmimiyyətlə vurğulayır. Bizcə, Azər-
baycanın milli səviyyədən regional miq-
yasa, oradan da regionlararası və qlobal 
miqyasda uğurlu transformasiyalarının 
mərkəzində liderin yüksək səmimiliyi, söz 
bütövlüyü, etibarlılığı və qarşılıqlı faydalı 
əməkdaşlıq kursu ayrıca yer tutur!

Türkün zəfər yolu  
davam edir

Suriya hadisəsinin regional və qlobal 
miqyaslarda bir çox geosiyasi xarakterli 
faktorlara ciddi təsir etdiyi aydın görünür. 
Azərbaycan Prezidentinin həmin konteks-
tdə qarşıda yeni ciddi geosiyasi dəyişiklik-
lərin ola biləcəyi ilə bağlı verdiyi proqnoz 
tam əsaslıdır. O cümlədən, Bakı getdikcə 
daha geniş məkanda və daha aktiv surət-
də özünün geosiyasi faydalı olmaq rolunu 
inkişaf etdirəcəkdir. Bu prizmada Azərbay-
canın, Azərbaycan–Türkiyə tandeminin 
və bütövlükdə, Türk Dövlətləri Təşilatının 
�TDT� Avropa, Yaxın Şərq, Qafqaz, Mərkə-
zi Asiya və Uzaq Şərq kimi geniş geosiyasi 
regionlararası məkanda yeni səviyyədə tə-
sirli olacağını proqnozlaşdıra bilərik. 

Türk dövlətlərinin zəfər yolu davam 
edir. Bütün dünyanın fayda görəcəyinə 
və daha ədalətli yeni dünya nizamının 
formalaşacağına ümid etmək olar. Azər-
baycan Prezidenti, əslində, bu prosesin 
anonsunu müsahibəsində vermişdir. İl-
ham Əliyev yeni dünya nizamının forma-
laşması ilə bağlı inamla ifadə etmişdir: 
“Əslində, biz bu prosesin fəal iştirakçısı 
olmalıyıq. Biz, sadəcə olaraq, burada yeni 
nizamın necə olacağını gözləməməliyik. 
Biz öz işimizi görməliyik və gündəliyimi-
zi bundan sonra da tətbiq etməliyik. Çün-
ki Cənubi Qafqaz bizim regionumuzdur 
və Azərbaycan bu bölgənin aparıcı ölkəsi 
kimi, əlbəttə ki, məsuliyyət nöqteyi-nəzə-
rindən də xüsusi çəkiyə malikdir. Ona 
görə yeni nizamı biz ədalətli nizam kimi 
görürük. Əgər bunu bir sözlə ifadə etmək 
mümkündürsə, bu, ədalətli olmalıdır və 
əslində, Azərbaycanın uzun illər apardığı 
siyasətə də uyğundur.

...Mən əminəm ki, yeni dünya nizamı 
tam formalaşma prosesinə düşəndə, o cüm-
lədən, Azərbaycanın mövqeyi də nəzərə 
alınacaq... Biz buna hazır olmalıyıq”

Buna görə də yeni geosiyasi möcüzələ-
rin şahidi ola bilərik! Əslində, XXI əsrin 
özəlliklərindən biri də bəşəriyyəti təəccüb-
ləndirməkdir!   

